
古典文學  佳  作        戴雪雯        

個人簡介：台灣師範大學國文學系碩士班三年級 

    國立台灣師範大學國文所碩三就讀。研讀詩賦之余，亦偶作韻語。愧情 

思不足，筆力未逮。覆瓿之篇，恐塵彼觀。 

----------------------------------------------------------------------------------------- 

丁酉刪存 

 

初夏夜作 

水鎮消長夜，孤燈棹短篷。 

楝花風習習，淡靄月濛濛。 

簾卷飛螢火，波搖動葦叢。 

天邊星不見，欹臥任西東。 

 

 

詠潘岳 

意氣何慚入洛才，瀾翻文海仕難開。 

馬愔轍困連星動，雪老冰寒薄暮來。 

無計稍停秋裏鬢，有情深種管中哀。 

徒留生後身前誚，長揖塵灰竟草萊。 

注：馬愔一句，言<懷舊賦>之本事。 

 

也向 

也向詩騷覓一棲，人間鏡裏遁無蹄。 



能消百慮非塵網，詎返從來是此蹊。 

滴玉林簫吹似夢，不風濕絮墮為泥。 

孤燈枉結花空好，開到闌珊淚便低。 

 

憶江南 

離歌桃浦幾曾休，獨立江南更遠遊。 

最是情鐘諳寂寞，何如涯涘望天秋。 

寸腸說與欒花老，綠句凋成病葉稠。 

碧海倘塵斯刻見，六春心事莫教幽。 

注：斯刻，彼時求劍刻舟之刻也。 

 

 

游故宮博物院後詠史 

迷鹿中原勢已傾，山河卻背下蓬瀛。 

連舟但網珊瑚去，寶府新修石祿成。 

蝶夢生涯緣畫跡，鵑心歲月泣瓊英。 

阮郎白髮思塵際，失路仙鄉未始行。 

注：石祿，石渠閣、天祿閣之簡稱 

 

 

小重山·寫意秋江夜泊 

何處清江隨夜流，遠山皴不破，影悠悠。 



一汀沙月一篷舟，葦風起，篷底最驚秋。 

天地似浮漚，萍蹤如欲定，怎生求。 

迷花問渡未應休。千帆過，冬去復春遊。 

 


